
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৭


 


শুভেচ্ছা থাকুক, নিঃস্ব মেঘ, বৃষ্টি হয়ে

নেমে আসবে ধুলোর উপরে

লোকালয়ে বেজে উঠবে অজস্র ঢাকেরা

সন্ধেবেলা শ্রাবণ-বন্দনা গাইবে

অন্ধ ভিখিরিরা নতুন ভাষায়, শুভেচ্ছা থাকুক

সুর ঝরে পড়বে ঘাসের উপরে

আর রূপসী নদীর চোখ থেকে আর্তি ফুটে উঠবে

পাতায় পাতায় শিকড়ে বাকড়ে

শুভেচ্ছা থাকুক নিঃস্বতা, শুভেচ্ছা থাকুক পিপাসা

এই কথা-সমাবেশে মিশে গেছে

যাযাবর ভাষাবোধ

ভিড়ের মজ্জায় তাকে কেন খোঁজে

নিঃসঙ্গ কবিরা, তার চেয়ে

ঢের ভালো বাণিজ্য-কুশল হয়ে যাওয়া

বর্ণময়

তাঁবুর শহরে

কথাচ্ছলে একথা জানিয়ে গেছে

গূঢ় বিদূষক

শুনি, শুনে যেতে থাকি নিরবধি কাল

